
TIRBAND HUDUDLARDA SODIR BO‘LAYOTGAN 
YO‘L-TRANSPORT HODISALARINING TAHLILI

Xolmatov Umid Sadirdinovich

O‘zbekiston, Andijon 

Annotatsiya. Maqolada yo‘l-transport hodisalarining kelib chiqish shart-sharoitlari turlicha bo‘lishiga qaramay, ularni 
o‘rganish va tahlil qilish orqali umumiy o‘xshashlik belgilarini aniqlash masalalari yoritilgan. Shu asosda yo‘l-transport hod-
isalarini tasniflash, ularning yuzaga kelish sabablarini o‘rganish hamda oldini olishga qaratilgan chora-tadbirlarni ishlab 
chiqishning ahamiyati asoslab berilgan. Shuningdek, haydovchi omili bilan bog‘liq yo‘l-transport hodisalarining kelib chiq-
ish sabablari ko‘rib chiqilib, ularning oldini olish bo‘yicha tavsiyalar berilgan.

Kalit so‘zlar: avtomobil, haydovchi, yo‘l, piyoda, muhit, transport, yo‘l-transport hodisasi, harakat xavfsizligi, harakat 
tezligi.

Abstract. The article examines the identification of common characteristics of road traffic accidents through the study 
and analysis of the different conditions under which they occur. It substantiates the importance of classifying road traffic 
accidents, investigating their causes, and developing measures for their prevention. The causes of road traffic accidents 
associated with driver-related factors are also considered, and recommendations for preventing them are proposed.

Keywords: vehicle, driver, road, pedestrian, environment, transport, road traffic accident, traffic safety, travel speed.

Аннотация. В статье рассмотрены вопросы выявления общих признаков дорожно-транспортных происшествий 
посредством изучения и анализа различных условий их возникновения. Обосновано значение классификации 
дорожно-транспортных происшествий, исследования причин их возникновения и разработки мер по их 
предупреждению. Также рассмотрены причины дорожно-транспортных происшествий, связанных с водительским 
фактором, и предложены рекомендации по их предотвращению.

Ключевые слова: автомобиль, водитель, дорога, пешеход, среда, транспорт, дорожно-транспортное 
происшествие, безопасность движения, скорость движения.

K I R I S H
Mamlakatning ijtimoiy-iqtisodiy rivojlanishida transport infratuzilmasini, xususan, magistral avtomobil yo‘llari 

tarmog‘ini takomillashtirish muhim ahamiyat kasb etadi. O‘zbekiston BMTning “Tranzit yuk tashishda hamkorlikni 
rivojlantirish orqali savdoni kengaytirish” dasturida bevosita ishtirok etib, “Buyuk Ipak yo‘li”ni tiklashga kirishdi. 
O‘zbekiston “Buyuk Ipak yo‘li” — Yevropa va Osiyo mamlakatlarining o‘zaro aloqa va hamkorlikdagi qadimiy 
magistralining markaziy tayanch nuqtalaridan biri hisoblanadi.

O‘zbekiston Respublikasi Prezidenti Sh.M. Mirziyoyev Oliy Majlisga Murojaatnomasida 2018-yilda yangi yo‘llar 
barpo etish, transport-logistika infratuzilmasini yanada rivojlantirish, ko‘rsatilayotgan xizmatlar sifatini oshirish bo‘yicha 
quyidagi ishlar rejalashtirilganligini ta’kidlab o‘tdi. Avtomobil transporti infratuzilmasini rivojlantirishda xalqaro va 
davlat ahamiyatiga molik, shuningdek, hududlarni o‘zaro bog‘laydigan avtomobil yo‘llarini takomillashtirishga ustuvor 
e’tibor qaratilmoqda [1].

M A V Z U G A  O I D  A D A B I Y O T L A R  S H A R H I
Yo‘l-transport hodisalari (YTH) dunyo miqyosida dolzarb ijtimoiy-iqtisodiy muammolardan biri hisoblanadi. 

Jahon sog‘liqni saqlash tashkiloti (WHO) ma’lumotlariga ko‘ra, har yili dunyo bo‘yicha 1,19 milliondan ortiq inson 
yo‘l-transport hodisalari oqibatida vafot etadi va 20–50 million nafarga yaqin kishi turli darajadagi tan jarohati oladi. 
YTHlarning katta qismi transport oqimi yuqori bo‘lgan shaharlarda va tirband hududlarda sodir bo‘ladi. Shu sababli 
transport oqimini samarali boshqarish va tirbandliklarni kamaytirish yo‘l harakati xavfsizligini ta’minlashning muhim 
omillaridan biri hisoblanadi [6]. Rossiya olimlari V.V. Silyanov, A.E. Gorev va Yu.A. Kremenets yo‘l harakatini tashkil 

etish va transport oqimlarini boshqarish masalalarini chuqur tadqiq etganlar. Ularning ishlarida transport oqimining 
zichligi, yo‘lning geometrik elementlari va chorrahalarning o‘tkazuvchanligi YTH xavfiga sezilarli ta’sir ko‘rsatishi ilmiy 
jihatdan asoslab berilgan [7–9].

T A D Q I Q O T  M E T O D O L O G I YA S I
Avtomobil transporti ishini, haydovchi mehnatini, yo‘ldagi transport vositalari va piyodalar harakatini tashkil etishni 

bir-biridan farqlash lozim. Birinchi ikki masala bilan, asosan, avtokorxonalar, keyingisi bilan esa yo‘l xo‘jaliklari, yo‘l 
harakati xavfsizligi boshqarmalari va hokimiyat vakillari shug‘ullanadilar. Yuqorida keltirilganlardan kelib chiqib, yo‘l 
harakatini tashkil qilishning asosiy maqsadi har xil transport vositalarining yuqori tezlikda yo‘lning turli bo‘laklaridan 
yilning har qanday ob-havo sharoitida xavfsiz o‘tishini ta’minlashdan iborat [2, 3, 4].

Xalq xo‘jaligining boshqa tarmoqlarida bo‘lganidek, avtotransport tizimida ham yuz berayotgan katta o‘zgarishlar 
sohada amaliy ishlar qilinayotganligidan darak beradi. Mustaqillik yillarida avtomobilsozlik sanoatining shakllanishi va 
bosqichma-bosqich rivojlanishi mamlakat transport tizimining kengayishiga xizmat qildi. Avtomobil yo‘llarida harakat 
xavfsizligini tashkil etish bugungi kundagi muhim muammolardan biriga aylanib bormoqda. Avtomobilning atrof-
muhitga yetkazadigan zararlari miqdori kundan kunga oshib bormoqda. Yo‘l-transport hodisalari oqibatida fuqarolarning 
tan jarohati olishi va o‘lim bilan bog‘liq holatlarning yuzaga kelishi ushbu masalaning dolzarbligini oshiradi.

 Yo‘l-transport hodisalarining oldini olishga qaratilgan tadbirlar amalga oshirilayotgan bo‘lsa-da, ularning 
sonini yanada kamaytirish uchun qo‘shimcha tashkiliy va texnik choralarni qo‘llash zarur. Bu esa yo‘l harakati 
xavfsizligi muammolariga o‘ta jiddiy yondashish zarur ekanligini mutaxassislar oldiga vazifa qilib qo‘ymoqda.

T A H L I L  V A  N A T I J A L A R
Harakat xavfsizligini ta’minlash uchun unga ilmiy yondashish, uning barcha serqirra jarayonlarini tahlil etish zarur. 

Buning uchun yo‘l harakati xavfsizligi bo‘yicha mutaxassislar yo‘l harakatining asosiy ko‘rsatkichlari, yo‘l sharoitlarining 
transport oqimlari harakatiga qanday ta’sir ko‘rsatishi hamda transport oqimlarini boshqarishning texnik vositalari orqali 
yo‘l harakatini boshqarish bo‘yicha bilimlarga ega bo‘lishlari zarur.

Avtomobil yo‘llaridagi transport oqimi turli omillar ta’sirida shakllanadi va ayrim holatlarda harakatning barqarorligi 
buzilishi mumkin. Ayrim haydovchilarning harakat rejimini tanlashda boshqa yo‘l harakati qatnashchilarining 
xavfsizligini yetarli darajada hisobga olmasligi ziddiyatli vaziyatlarning yuzaga kelishiga sabab bo‘lishi mumkin. 
Harakat tezligi yo‘l va ob-havo sharoitlari hamda transport oqimining xususiyatlariga mos tanlanmagan hollarda 
yo‘l harakati xavfsizligi darajasi pasayishi mumkin. Bunday holat esa avtomobil yo‘llarida ziddiyatli sharoitlarni 
vujudga keltirmoqda.

Bundan tashqari, turli rusumdagi avtomobillarning har xil dinamik sifati harakat tartibiga ta’sir qilishi muqarrardir. 
Yo‘l harakatida avtomobillarning o‘zaro ta’siri harakat miqdori qancha ko‘p bo‘lsa, shuncha ortib boradi [2, 5].

Yo‘l harakatini tashkil etish transport vositalari oqimining yo‘l geometrik o‘lchamlari imkoniyatlaridan maksimal 
darajada foydalanishi, uning har xil bo‘laklarida xavfsiz harakat tartibi va yuqori o‘tkazish qobiliyatini ta’minlashga 
qaratilgan bo‘lib, transport vositalarining yuqori samaradorlik bilan harakatlanishiga yo‘naltirilgan tadbirlar tizimidan 
iborat. Yo‘l harakatini tashkil etish tamoyillari transport oqimini to‘g‘ri yo‘naltirishga, kerak hollarda ularni tezliklar 
bo‘yicha guruhlarga ajratishga, har bir yo‘l bo‘lagi uchun ratsional tezliklarni belgilashga, haydovchilarga o‘z vaqtida 
harakat yo‘nalishi va yo‘l sharoiti to‘g‘risida axborot berishga qaratiladi. Yo‘llarda harakatlanish deganda harakatdagi 
transport vositalari majmui bilan piyodalarning o‘zaro munosabatlari tushuniladi [2, 5].

Yuqoridagilardan kelib chiqib, yo‘l harakatini tashkil qilishning asosiy maqsadi har xil transport vositalarining yuqori 
tezlikda yo‘lning turli bo‘laklaridan yilning har qanday ob-havo sharoitida xavfsiz o‘tishini ta’minlash hisoblanadi.

Yo‘l-transport hodisalarining kelib chiqish shart-sharoitlari turlicha bo‘lsa-da, ularni o‘rganish va tahlil qilish ba’zi 
bir o‘xshashlik alomatlarini belgilashga yordam beradi. Shu asosda hodisalar klassifikatsiyasini ishlab chiqish, ularning 
vujudga kelish sabablarini o‘rganish va bartaraf qilish uchun chora-tadbirlar ishlab chiqish muhim rol o‘ynaydi. Bundan 
tashqari, hodisa turlari klassifikatsiyasi hisobotlarni umumlashtirib, tahlil qilish imkonini beradi. Yo‘l-transport hodisalari 
quyidagicha klassifikatsiya qilinadi: to‘qnashuv, ag‘darilib ketish, to‘xtab turgan transport vositasini urib ketish, to‘siqlarga 
urilish, piyodalarni bosib ketish, velosipedchini bosib ketish, aravani bosib ketish, hayvonlarni urib ketish va boshqa yo‘l-
transport hodisalari. Avtomobil yo‘llari, shahar ko‘chalari va maydonlarida transport vositalarining normal harakat tartibi 
buzilishi oqibatida insonlarning halok bo‘lishi, tan jarohati olishi, shuningdek, transport vositalari va ulardagi yuklarning 
zarar ko‘rishi, yo‘ldagi sun’iy inshootlarning zararlanishi yoki boshqa turdagi moddiy zararlar yetkazilishiga sabab 
bo‘luvchi halokatlarga yo‘l-transport hodisasi deyiladi. Bu ta’rifga ko‘ra, yo‘l-transport hodisasida ikkita omil bo‘lishi 
xarakterlidir. Bular insonlarning o‘limi, tan jarohati olishi yoki katta miqdordagi moddiy zarar, shuningdek, biror-bir 
transport vositasining harakatda bo‘lishidir [2, 3, 5].

Transport yo‘llarining sifati hamda zamonaviy infratuzilmaviy ta’minoti yuklarni tashish tezligining oshishiga olib 

keladi va pirovard natijada mamlakat yalpi ichki mahsulotining o‘sishini ta’minlaydi. Xalqaro moliya bozorlaridagi inqiroz 
va buning oqibatida vujudga kelgan iqtisodiy qiyinchiliklar davrida rivojlanayotgan mamlakatlar uchun iqtisodiyotning 
boshqa tarmoqlarida vaqtincha foydalanilmayotgan mehnat resurslarini mamlakat transport infratuzilmasini 
rivojlantirishga safarbar qilish bo‘yicha rivojlangan mamlakatlar tajribasini amaliyotga tatbiq etish kutilgan natijalarga 
olib keladi. Shuning uchun ham mamlakatimizda avtomobil yo‘llarini qurish va ulardan foydalanish sohasida mavjud yo‘l 
jamg‘armasi mablag‘lari hisobidan keng qamrovli ishlarni yanada jonlantirish maqsadga muvofiq deb hisoblaymiz.

Yo‘l harakatini tashkil etish transport vositalari oqimining yo‘l geometrik o‘lchamlari imkoniyatlaridan maksimal 
darajada foydalanishi, uning har xil bo‘laklarida xavfsiz harakat rejimi va yuqori o‘tkazish qobiliyatini ta’minlashga 
qaratilgan bo‘lib, transport vositalarining yuqori samaradorlik bilan harakatlanishiga yo‘naltirilgan tadbirlar tizimidan 
iborat. Yo‘l harakatini tashkil etish tamoyillari quyidagilarga qaratiladi: transport oqimini to‘g‘ri yo‘naltirishga, kerak 
hollarda ularni tezliklar bo‘yicha guruhlarga ajratishga, har bir yo‘l bo‘lagi uchun ratsional tezliklarni belgilashga, 
haydovchilarga o‘z vaqtida harakat yo‘nalishi va yo‘l sharoiti to‘g‘risida axborot berishga [2, 4].

Piyodalar yo‘l harakatida alohida o‘rin egallaydilar. Ularning yo‘l harakati qoidalarini mukammal bilishlari va ularga 
amal qilishlari real yo‘l sharoitlarida harakat xavfsizligini ta’minlashga imkon yaratadi [2, 5].

1-rasm. Sutka davomida transport vositalari harakat jadalligining o‘zgarishi�

Xavfsiz harakatni tashkil etishda transport va piyodalar harakatini tavsiflovchi ko‘rsatkichlarni tadqiq qilish 
birinchi navbatdagi vazifa hisoblanadi. Quyida ular to‘g‘risidagi asosiy tushunchalarga to‘xtalib o‘tamiz.

Harakat miqdori (jadalligi) — yo‘lning biron-bir ko‘ndalang kesimidan vaqt birligi ichida o‘tgan transport 
vositalarining soni (avt./sutka yoki avt./soat).

Harakat tarkibi transport oqimida har xil transport vositalarining nisbatini belgilovchi ko‘rsatkich bo‘lib, u 
foizda yoki ulushda o‘lchanadi. Bu ko‘rsatkich transport oqimining tezligi va zichligiga katta ta’sir ko‘rsatadi [2, 
4].

Piyodalar oqimining zichligi bir kvadrat metr trotuar maydoniga to‘g‘ri keladigan qiymat bilan aniqlanadi. 
Piyodalar oqimining zichligi trotuarning eni va piyodalarning harakat miqdoriga to‘g‘ridan-to‘g‘ri bog‘liq bo‘lib, 
ularning nisbati piyodalarning harakatlanish qulayligini belgilaydi.

Bir yil davomida shahar ko‘chalarining tirband hududlarida piyodalar va transport vositalari harakati 
kuzatildi. Kuzatuv natijalariga ko‘ra, qayd etilgan jami harakat ishtirokchilarining 40 foizini piyodalar, 37 foizini 
yengil avtomobillar, 22 foizini mikroavtobuslar va Damas rusumidagi avtomobillar, 1 foizini esa avtobuslar 
tashkil etdi.

Yo‘l harakati xavfsizligini ta’minlash yo‘l-transport hodisalarining yuzaga kelish sabablarining oldini olishga, 
bunday hodisalar oqibatlarining og‘irligini yengillashtirishga qaratilgan faoliyatdir.

Hozirgi vaqtda transport vositalari sonining ortishi shahar yo‘llarida transport oqimi zichligining oshishi 
va tirbandliklarning yuzaga kelishiga ta’sir ko‘rsatmoqda. 2021-yilga nisbatan 2022-yilda sodir bo‘lgan yo‘l-
transport hodisalari sonida o‘sish kuzatilgan. Bunga transport vositalari oqimining sutkaning turli vaqtlarida bir 
xil taqsimlanmasligi ham ta’sir etuvchi omillardan biri hisoblanadi.

2-rasmda sutkaning turli vaqtlarida sodir bo‘lgan yo‘l-transport hodisalari dinamikasi keltirilgan. Viloyatda 
yo‘l-transport hodisalarining yuzaga kelishiga transport vositalari sonining ortishi, yo‘lovchi tashuvchi transport 
vositalari, jumladan, Damas rusumidagi va yo‘nalishli taksilarning harakatini yetarli darajada tartibga solmaslik, 
transport vositalarining texnik nosozligi, haydovchi omili, yo‘l sharoitining talab darajasida emasligi, piyodalarning 
yo‘l harakati qoidalariga rioya etish darajasi hamda yo‘llardagi tirbandliklar ta’sir ko‘rsatishi mumkin [2, 3, 5].

2-rasm. Yo‘l-transport hodisalarining sutka vaqtlari bo‘yicha taqsimlanishi�

Bu muammoni hal qilish yo‘llaridan biri avtomobil yo‘llarida harakatni boshqarishni tashkil qilish bo‘lib, u 
o‘z ichiga quyidagilarni oladi [2, 4]:

— yo‘l sharoiti va transport oqimi holati to‘g‘risida ma’lumot yig‘ish hamda tahlil qilish;
— har bir aniq holatda optimal harakat tartibini tanlash;
— harakat qatnashchilariga tavsiya etilayotgan harakat tartibi to‘g‘risida tezkor axborot berish va uning 

bajarilishini nazorat qilish.

X U L O S A  VA  TA K L I F L A R
Xulosa qilib aytganda, shahar ko‘chalarining tirband hududlarida ayrim piyodalar, jumladan, bolalar 

tomonidan yo‘l harakati qoidalari va svetofor ishoralariga yetarli darajada rioya qilinmasligi, shuningdek, 
belgilanmagan joylardan harakatlanish holatlari kuzatildi. Ayrim haydovchilar tomonidan esa yo‘l chiziqlari, 
yo‘l belgilari va belgilangan harakat tartibiga rioya qilmaslik holatlari qayd etildi. Yo‘lovchi tashuvchi transport 
vositalarining ayrim hollarda belgilangan bekatlardan tashqarida to‘xtashi hamda yo‘lovchilarni tushirish va 

chiqarishi hududdagi transport oqimining barqarorligiga salbiy ta’sir ko‘rsatishi mumkin. Mazkur omillar yo‘l-
transport hodisalari xavfining ortishiga sabab bo‘lishi ehtimolini oshiradi.

Yo‘l harakati xavfsizligini yaxshilash uchun haydovchilarning mehnat va dam olish tartibiga rioya etishini 
ta’minlash, ko‘chalarni yetarli darajada yoritish, yo‘l infratuzilmasini talab darajasida saqlash hamda belgilangan 
tezlik me’yorlariga amal qilinishini kuchaytirish maqsadga muvofiq. Ushbu chora-tadbirlarning izchil amalga 
oshirilishi viloyat va shahar hududlarida yo‘l-transport hodisalari xavfini kamaytirish hamda harakat xavfsizligini 
oshirishga xizmat qiladi.

